
〈縁此郡乆闕正官。已辨迓吏。相距三千里未能體悉此意。除命一傳。必須遣發就道。闕報不及。豈不浪費。至此而後辭之。亦云晚矣。若謂已除之職。〉

〈不可。復鐫。已與之郡。不可復改。則又有近事之可明也。某昨於嘉定十二年蒙先帝擢以寳謨閣待制知成都府。又改知福州。後因節次辭免。即蒙〉

〈改除集英殿修撰。提舉亳州明道宫。所以如此。則以新權户部侍郎未曾祗拜。事適其宜。無嫌反汗。令某新除兵部尚書。亦是未曾祗拜。只以某寳〉

〈謨閣直學士舊職養疴山林。何所不可。若未欲使之絶禄。賦以外祠。券外之得。尤為過分。較之負乗致㓂為有間矣。昔眞宗皇帝朝。從臣有年老請〉

〈郡者。大臣以為若與一郡。必無幹濟。稍有論奏。又須移替。恐其所至席不暇煖。遂奏委以留臺。上乃然之。載之寳訓。此某之所已讀者也。祖宗愛惜〉

〈州郡。事力如此。可以為法。敷奏而施行之。不勝幸甚。須至申禀者。黄勉齋集辭依舊知安慶府且丐祠劄子榦。一介庸賤。無比數。蒙公相之顧〉

〈遇。抜擢超躐。家故窮空。孥累猥衆。筮仕十有五年。皆得食租衣稅。不至流離飢殍毫髮。皆公相之恩也。雖身膏草野。亦不足以言報。今至於復其舊〉

〈職。乃牢詞而不就者。畏清議。避機穽也。畀以列郡而不受。予之藩府而受之。此豈能免當世之譏議。况其所至。動與物忤。非公。相雲天之庇。已不復〉

〈有今日矣。况敢自蹈於不知廉耻之地哉。築城。所以保民也。自初建議。已嘩然而見攻矣。及其速成。則曰是必勞民也。及其費省。則曰是必擾民也。〉

〈元僚之辟。制府之請也。五闡之守禦。浮光之督戰。制府之命也未及行而嫉之者紛然矣。眇然庸儒。何足知天下大計。乃創為之說曰。是道學之徒。〉

〈喜言大義。談恢復也。守土之臣。去制府五六百里。邉陲之事。未嘗與間。一有失宜。則曰是嘗與謀也。軍旅之際。征役繁興。民不堪命。少陳利病。則曰〉

〈是素喜爭也。東羅西網一舉。足且蹈其中。憂畏憤。殆無容身之所。緃使無歴陽之除。亦當哀鳴造化以求避。况今嫌隙既開。豈敢冐犯清議。試身〉

〈於不測之禍哉。倅安豐。則得罪於太守。守漢陽。則得罪於監司。今怨咎滋起。復有其兆矣。是皆禀資狷狹。賦分奇窮。有以取之也。榦。開禧年間。從事〉

〈荆有幕府。徃来八闗。備歴險阻。因得痼疾。目今復發。加以痰喘不可支吾。儻蒙鈞慈特賜憐憫。投畀山林。自同安逸。使之悠然涵泳聖化於寂寞之〉

〈濵。生死骨肉之恩。没齒不敢忘也。不然。正恐他日異論横生。雖公相愛念之深。亦恐不能以庇之也。俯伏俟命。下情不勝戰懼之至。　與辭依舊知〉


〈安慶府劄子　朝廷於榦。眞有造化卯翼之恩。榦以樸樕凡材。加以剛狠。若繩以當世之論。自不應齒士大夫之列。入仕且十五年。無非動與物忤〉

